
Shri Maruti Stava

శ్రీమారుతిస్తవః

॥ శ్రీమత  రామాయ నమః ॥
ఏతత్స్తవీయపచైకైకపాదప్రథమాఽక్షరైరుచ్చార్యమాణా    
రామరక్షాస్తోత్రీయాఏతే  శ్లోకాః  -
శిరో మే రాఘవః పాతు భాలం దశరథాత్మజః ।
కౌశల్యేయో దృశౌ పాతు విశ్వామిత్రప్రియః   శ్రుతీ  ॥ ౧॥
ఘ్రాణం  పాతు మఖత్రాతా  ముఖం సౌమిత్రివత్సలః  ।
జిహ్వాం విద్యానిధిః పాతు కణ్ఠం  భరతవన్దితః  ॥౨॥
స్కన్ధౌ దివ్యాయుధః పాతు భుజౌ భగ్నేశకార్ముకః ।
కరౌ సీతాపతిః పాతు హృదయం జామదగ్న్యజిత్ ॥ ౩॥
మధ్యం పాతు ఖరధ్వంసీ నాభిం జామ్బవదాశ్రయః  ।
సుగ్రీవేశః  కటీ పాతు సక్థినీ  హనుమత్ప్రభుః ॥ ౪॥
ఉరూ రఘూత్తమః పాతు రక్షఃకులవినాశకృత్ ।
జానునీ సేతుకృత్ పాతు జఙ్ఘే దశముఖాన్తకః ॥ ౫॥
పాదౌ విభీషణశ్రీదః  పాతు రామోఽఖిలం వపుః ।
ఇతి శమ్ ।
॥ శ్రీః  ॥
అథ శ్రీమారుతిస్తవః  ।
॥ శ్రీగణేశాయ  నమః ॥
మఙ్గలాచరణమ్  ।
రాజతేజౌపమే విరాజతేయాఽఽసనే మహతి రాజతేఽత్ర సా ।
సర్వదానవకదధ్ని సర్వదా సర్వదా దధిమథీ మథీనతాత్ ॥ ౧॥
సహంసకా హంసగతిప్రవీణా  వీణాముపాదాయ నిజాం స్వపాణౌ ।
సరస్వతీ సా మమ చిత్తరఙ్గేఽరం  గేయమారభ్య నటీవ నృత్యాత్ ॥౨॥

శ్రీమారుతిస్తవః

మాధవనన్దననిత్యానన్దనతో   నన్దనన్దనో   నన్ద్యాత్  ।
స్వపదారవిన్దనన్దితమిన్దిన్దిరమిన్దిరేశ      !చాఽఽనన్ద్యాత్  ॥ ౩॥
అథ స్తవప్రారమ్భః  -
శిఞ్జానమఞ్జముకుటైః    సుకుటైరివోచ్చై 

రోచిర్భిరద్భిరివ రుద్ధతరాఽన్తరాలైః   ।
మేధ్యైః  సురైః  పదయుగం బహు సిచ్యమానం

రామాఽనుగస్య వినుమో ద్యుతతరూపమానమ్ ॥ ౧॥
ఘర్మోపమానభవతాపజుషః పుమాంసోఽ-

వః సత్యమేవ సుఖదః పరిదర్శ్యతే వః ।
పాదద్యుపాదప ఉదేతి వనౌకసోఽర్తి-
తుచ్ఛాయ ఏష ఇతి తత్తలమాశ్రయధ్వమ్  ॥౨॥

భా యన్నఖేభ్య ఉదితా ముదితా సముద్ర -
లఙ్ఘస్య  సాధు సమయే సమయాదధస్తాత్ ।

దర్వీకరేభ్య ఇవ సూచయితుం ప్రియం  స్వం
శర్మ ప్రయచ్ఛతు  కపీశపదద్వయం తత్ ॥ ౩॥

రక్తా హి యత్ర భృశమఙ్గులంయో  రమన్తేఽ
థాత్సారితేవ రుచిరా రుచిరాశ్రయం  యమ్ ।

మత్వా పరం వ్రజతి  రక్తతరాఽపి సస్వౌ-
జః సంయుతో హనుమతో ను మతోంఽఘ్రిపద్మః  ॥ ౪॥

కౌ ధావతేఽ తిగమితామ్బుధయే తు యస్మై
శల్యాదిభిర్విరహితాం సహితాం ప్రకాశైః   ।

యేయామివ స్ఫుటయితం పదవీం యదీయా
యోజ్యేవయాతి పదరుక్పురతః స పాతు ॥ ౫॥

దృష్ట్వా  యదీయపదపఙ్కజమేకవారం
శౌటీర్యవీర్యసహితం జలరాశిలఙ్ఘే ।

పాపాత్ ప్రముచ్యత  ఇహైవ  నరశ్చ పూజ్యోఽ
తుల్యో భవత్యఽవతు సోఽనిలనన్దనో  నః ॥౬॥

విత్యజ్య యాతి జనకస్య గృహం హి జాతా
శ్వాసారతాం సుదధతీ స్వవివృద్ధికాలే  ।

2 sanskritdocuments.org



శ్రీమారుతిస్తవః

మిథ్యాత్వహీనమితి నిర్దిశతీవ  యద్భాఽ
త్రస్థేనవేశ్మ   భజతే భజ తే పదే హృత్ ॥ ౭॥

ప్రియ  సర్వదైవ  బహురక్తతరాఽఙ్గులీషు
యః శ్రీమతో  హనుమతోఽఙ్ఘ్రియుగప్రకాశః   ।

శ్రుత్యాదికీర్తితగుణో  దశదిక్షు సూర్యోఽ-

తీన్ధేఽయమిత్యఽవగతః  కవిభిస్సవోఽవ్యాత్ ॥౮॥
ఘ్రాతవ్యభవ్యసురభిః  సురభిః సదా ప్ర -
ణన్దన్మనోభిరమరైర్భ్రమరైరివోచ్చైః     ।

పాపప్రతాపసుసమాపనతాపరః  సోఽ-

తుల్యః పునాతు పురు పావనిపాదపద్మః ॥౯॥
మయ్యుచ్ఛ్రితాత్మని క ఏధత ఆ ఇతీవ

ఖజ్యోతిషాం సముదయాయ రుషేవ రక్తా ।
త్రాసం  ప్రదాతుమిత  ఏతి హి యత్ప్రభోర్ద్ధ్వం

తార్యాత్స దేవ।భవతో భవతోంఽఘ్రిపద్మః  ॥ ౧౦॥
ఇతిపాదవర్ణనం  సమాప్తమ్ ॥

ముఞ్చన్ ఫణామజగరోఽతిగరోఽయమిత్థం
ఖం సంస్పృశన్నుపరితః పరితశ్చ యస్య ।

సౌలభ్యతః పరిచితః కవిభిః సుపుచ్ఛో
మిథ్యాత్వమన్తయతు నః స సమీరసూనుః ॥ ౧౧॥

త్రిర్యం  స్వపుచ్ఛమలమచ్ఛకశాసుపట్ట -
వత్ సన్తతం హ్యుపరితః పరితః ప్రకమ్ప్య  ।

సన్తాడితా హనుమతా రిపవః స ధూతే-
లః కమ్పయేత కిమునాఽస్మదరాతివర్గమ్  ॥ ౧౨॥

జిత్వాఽక్షముచ్ఛలితమన్యపరం ప్రతీవాఽఽ -

హ్వాం కర్త్తుమీహితవతః సమదం సమానమ్ ।
విర్వాలధీ రయత ఐదివ ఖం హి యస్యాఽ-

ద్యాఽస్మాన్ ప్రబోధయతు  సోఽప్రథమోవనౌకాః  ॥ ౧౩॥
నిన్యే యమాశు శమితాం శమితస్వభక్తాఽఽ-

ధిః శాన్త ఏవ హి హరిస్మరణే హనూమాన్ ।

పాపిద్విషాం చ శమనే స్వయముద్భటః స్వ-
తుల్యం వ్యధాచ్ఛమిహ గుచ్ఛయతాత్స పుచ్ఛః ॥ ౧౪॥

కన్దర్పదర్పదలనం  గలనన్దితాఽహిం
ఠం దధ్యుషోఽవతు కపేః స్తిమితః  స పుచ్ఛః ।

భవ్యోఽభవత్తదను యస్య హి వాలహస్తో
రక్షోదయాఽనుగతియన్త్రితసూత్రశాలీ   ॥ ౧౫॥

తన్యాత్తమామతిమతిం విహితస్తుతీనాం
వన్ద్యస్య  తద్ధనుమతో  లలితం సులూమమ్ ।

దిష్టాఽహిబన్ధనమరివ్రజమాశు    యేనే
తఃప్రక్షతోఽపి  ఫణినేవ బబన్ధ వీరః ॥ ౧౬॥

స్కన్దాభ  ఈశజతయా చ సశక్తితాయాం
ధౌరేయతాం కపిబలే దధదేధతాం సః ।

దిష్ట్యా  తు యస్య భవకూపనిమగ్నజన్తూన్
వ్యామోహితానుపరి కర్షతి  పుచ్ఛరజ్జుః  ॥ ౧౭॥

యుద్ధే హి యేన కరటీవ కరేణ వీరోఽ-

ధః పాతయన్ విటపినో నహి విఘ్నమాప ।
పాపం లునాతు మలమల్లకినః  సుమల్ల -
తుల్యస్య లూమమమలం మమ లమ్బితం తత్ ॥ ౧౮॥

భుఞ్జీత  తత్ఫలమిహైవ  స యోయదఞ్జ్యాజ్ -

జౌర్త్యప్రదం  పరహృదో నిదిశన్నితీవ ।
భవ్యో హియోఽరిషు తమైక్షయతర్ద్ధిమాప్యాఽ  -

గ్నేః పూర్వమాత్మని స పాతు కపీశపుచ్ఛః ॥ ౧౯॥
శక్తో నిశాచరమహఃశిథిలీకృతౌ యః

కార్యే వశీకరణ ఆశు చ శూర ఏవ ।
ముఞ్చేద్వశేస్థితమరిం  సుకశైవ  శోభౌ-

కః ప్రాతు  శౌయమనిశం బహుశః స పుచ్ఛః ॥౨౦॥
ఇతి పుచ్ఛవర్ణనం  సమాప్తమ్ ॥

కణ్ఠోత్తమాఙ్గలసితౌ    సుసితావివాఽహీ
రౌప్యావివ స్వతనుజాయ హరేణ దత్తౌ ।

సీదద్భిరేవమరిభిః ప్రవితర్కితౌ యౌ
తావత్ర శం వితనుతాం కపిరాజబాహూ ॥౨౧॥

పద్మేశనామకథకాన్ప్రతి నృన్ప్రదత్తో-
తిఃశ్రీశదూత  ఉదితం యమదూతమన్తే ।

పాత్యం ప్రపాత్య  మిషతో ను యయోర్దధే  తత్-
తుచ్ఛస్య ముద్గరయుగం  భజ తద్భజౌ తౌ ॥౨౨॥

హృత్యాఽఙ్గతోఽరిసుదృశాం  మృతభర్తృకాణాం
దస్యోః పృథోః స్వసహసా సహసా చ హృత్యా ।

యన్త్రేణ యోంఽగదమణేర్భుజయోశ్చ తత్రాఽ -

జానాన్ను దాఽర్థచయమాశు  విభుః స పాయాత్ ॥౨౩॥
మహ్యుద్భవాఽర్పితమణిగ్రహణక్షణేఽను -

దగ్గ్రాఽఽననస్య  సుకపేర్నమితో భుజో యః ।
న్యస్య స్వకేఽహిసమతాం నతపాణికోష-
జిత్। సన్మణీఫణమణీ మనుతే స్తువే తమ్ ॥౨౪॥

మత్వా గిరిం తృణమివోద్ధృతవాన్కపీశోఽ
ధ్యఙ్గ హి యస్య సహసా స హరీశబాహుః ।

పాపైర్నిశాచరచయైస్త్రపయైవ     దృష్టోఽ -

తుల్యః శుచం శమయతామయతాఞ్చ శోభామ్ ॥౨౫॥
ఖద్యోతముద్గతమవేత్య  రసాలమేవ

రత్యా తమాప్తుమిత ఉత్పతతోఽతి వాతేః ।
ధ్వఞ్జద్ధృణిర్భుజయుగల్యధిరోహిణీ  యా

సీదన్నృణాం దివి గమాయతతా శ్రయే  తామ్ ॥౨౬॥
నాభస్వతస్య చ సదర్పకచేష్టితం  తద్

భిన్దానమర్తిగణముజ్జ్వలచారుశోభమ్   ।
జాగ్రత్పలాశపతనం  మధుమాధవీయా-

మ్బహ్వీం శ్రియం  తులయదుచ్యతు దోర్ద్వయం  వః ॥౨౭॥
వన్యేశితుర్భుజలతాఽఙ్గులిశాఖికాఽవ్యా -
దాసక్తపాణిదలకఙ్కణికాః చ తత్ర ।

శ్రద్ధేయముత్పృథు   దరస్ఫుటితం సుమం తద్

యః సార్థకః  కరధృతః ఖలు ముద్గరోఽస్తి  ॥౨౮॥
సష్ఠు స్మరామ్యఽపి చ తౌ సుకపిప్రవేష్టౌ

గ్రీవాసుకమ్బుమతి  నాభిజలభ్రమాఢ్యే  ।
వేలోత్కటే హనుమతోఽఙ్గ్యుదధౌ  చయౌ సాఽఽ

శః సత్కవిః సుమనుతే తటభిత్తిబన్ధౌ ॥౨౯॥
కఞ్జాసనేన  రచితా రిపుతాడనాయ

టీక్యావిమౌ హనుమతః కిము దీర్ఘదణ్డౌ  ?।
పా స్తమ్భకో హరిరధాదుత ధర్తుమర్యా-
తున్నం జగన్న్వితి మతౌ నమ వాతిబాహూ ॥ ౩౦॥
ఇతి భుజవర్ణనం  సమాప్తమ్ ॥

సక్తద్యుతేర్ద్యుతివిభాతవిభాతకాలోత్ -
థిత్యఽచ్ఛకచ్ఛవిధృతో రవిమణ్డలస్య  ।

నీకాశభావమయమానమథాఽసమానం
హర్యచ్ఛభల్లపతిమన్త్రిముఖం   తదవ్యాత్ ॥ ౩౧॥

నుత్యో రవిః కిముదితో న తు పూర్వసాను-

మత్కూట ఏష కిము రాజతి పూర్ణచన్ద్రః   ?।
ప్రత్యక్షమేతదహ  రా మనితం తు యస్యాఽఽ-

భుః। సమ్ముదా జనకజాఽప్తిజయాఽఽన్తరాణి ॥ ౩౨॥
ఊరూ ప్రతాడయత  ఏవ హి తస్య వాతే

రూఢప్రసాదమవలోక్యత  ఆననాబ్జమ్  ।
రత్యేతి సంప్రథిత  ఋక్షముఖైః  సదా స

ఘూతకృన్నిశాటగణమేజయతాం ముఖేన్దుః  ॥ ౩౩॥
తథ్యం భవేదజలజో యది పద్మ ఉద్యద్-
మః సర్వదాఽపి చ స తాపనమణ్డలేన  ।

పాదోత్కరేణ న హి జాత్వఽపి తాపితః స్యాత్
తుల్యత్వమాత్మని తదైవ  లభేత యేన ॥ ౩౪॥

రత్యా యుతః సుకవివత్సునిబన్ధదత్తాఽ
క్షః కిం కథఞ్చన హఠాత్తపదప్రయోక్తా  ।

కుఞ్చన్ భ్రువౌ  విరచనే కవివర్యమానీ

లబ్ధుం  కవీశ్వరపదం ప్రభవేన్మనుష్యః  ?॥ ౩౫॥
విజ్ఞాయ  హేతుత ఇతోఽతులతాం తు తస్య

నాఽమూదృశో గుణగణం హనుమన్ముఖస్య ।
శక్నోమి వర్ణయితుమర్ణవపూర్ణతాఽను   -

కృత పార్థవం  ను విరమామి నమామి యద్వా ॥ ౩౬॥
జాతం యతో జనకజాఽధిగమోత్తరం చా-

నుధ్వాని గర్జితముదూర్జితమార్జవాఢ్యమ్    ।
నీత్వా స్వకర్ణపథమవ్ధితటే   భటేన్ద్రాః

సేహుర్న కర్ణయితుమర్ణవపూర్ణగీర్ణమ్     ॥ ౩౭॥
తుష్టా వితర్క్య శిఖినో ఘనగర్జిత్తం   యత్

కృతస్నాశ్చ నైజలలనాలలనావిలోలాః  ।
పాథోధిమాప్తవత ఆప్తవిదేహజస్య

తుష్టిం  హనూమత ఇవాఽఽతనితుంవ్యనృత్యన్ ॥ ౩౮॥
జన్తువ్రజోఽపి  వనజో హృతభక్తసక్తాఽ-

ఘేహం హి యత్సపది కేసరినన్దనస్య  ।
దక్షం నిశమ్య మనసాఽవహితేన చిత్రం

శర్మప్రకర్షమతులం   లభతే సలీలమ్ ॥ ౩౯॥
ముఖ్యస్య మర్కటకులే బతయాతుధానాన్

ఖాణ్డ్యం  సునీతవత ఆశుగజస్య యచ్చ ।
తథ్యం వ్యబుధ్యత తదా జయతోపశబ్దం

కః సత్కవిర్నహి కపీన్ద్రముఖం  తదవ్యాత్ ॥ ౪౦॥
ఇతి ముఖవర్ణనం  సమాప్తమ్ ॥

పాదేనయోఽరిశిరసి ప్రహర్తి  విధాయ
దౌఃఖ్యప్రదాం  స్వచరణస్య చ శోణిమానమ్ ।

విజ్ఞో న్యదర్శయత రక్తమిషేణ నూనం
భీనాశకః కపివరోఽస్తు స మే ప్రసన్నః  ॥ ౪౧॥

షట్రపభ్దిరీశ్వరపదామ్బుజయోర్యకః   ప్ర -
ణత్య స్థితోఽలిరితి  చాశుగజశ్వ నాగైః  ।

శ్రీమన్మృగారిభిరు  కేసరిపుత్ర ఇత్యఽ-

దః సంప్రధార్య  జగృహే స్వత ఏవమేభిః ॥ ౪౨॥
పాతాత్స పావనిరపావనపాపపాతాత్-
తున్నస్వకానిహ భవే పరిధిన్వితున్నః ।

రాగాఽఽత్తరామ ఇతి చాక్షజయీ నిరాగా
మోక్షప్రదోఽప్యవిహితస్వసుభక్తమోక్షః  ॥ ౪౩॥

ఖిన్నత్వమాప్య రుదితేన చయోఽస్త్రపత్వం
లఙ్కౌకసామృతమసాధయదాఞ్జనేయః  ।

వన్ద్యః  స్వ ఐక్షత శివోద్భవతాం యయాచాఽఽ-

పుః క్షేమమాత్మసుహృదః స కరోతు భద్రమ్  ॥ ౪౪॥
ఇతి శ్రీహనుమద్  వర్ణనం  సమాప్తమ్ ॥

ఆద్యాఽక్షరప్రకటితోత్తమరామరక్షా -

స్తోత్రీయపద్యమణినాఽత్యఽమునా  స్తవేన ।
రక్షా భవత్యుభయతస్త్వితి గేయ ఇత్యోఽ-

ష్టవ్యస్తథైష    పఠనీయ ఉచేలిమోఽర్చ్యః ॥ ౪౫॥
దాధీచవంశ ఉదయేహ్యుదియాయ కాస-
ల్యోపాహ్వయశ్ఛిర ఇనో ద్విజరామవక్షః ।

తస్యాత్మజేషు కిల పఞ్చసు పూర్వజన్మా
శ్రీమాధవోఽధరత  ధీరధురన్ధరత్వమ్  ॥ ౪౬॥

ఏకాత్మవృత్తరచనే విదధత్ప్రతిజ్ఞా
శాస్త్రార్థసంలపనమాధిత   యః సభాసు ।

శ్రీగట్టులాలబుధతర్కగిరేశతారా  -

నాథాదిభిర్గుణివరైశ్చ   బహుప్రశస్తః   ॥ ౪౭॥
తత్పుత్రయోర్భగవతీతిపదాదిలాలో

జ్యేష్ఠోఽస్తి  పణ్డితవరః  పితృలబ్ధవిద్యః  ।
తస్యాఽనుజేన చ సుశిష్యవరేణ నిత్యా-
నన్దాభిధేన  బుధపాదసుకిఙ్కరేణ ॥ ౪౮॥

ఏష స్తవోఽరచి మయోత్సవవైజయన్త్యాం
సమ్పూర్ణవాసరమహాధురి  వై జయన్త్యామ్ ।

లోకాన్ ప్రమోదజలధావనుమజ్జయన్త్యాం 

వర్షేత్రిషణ్నవకుగే   హనుమజ్జయన్త్యామ్  ॥ ౪౯॥
పురోభాగితయా హీనాః పురో భాగితయాయుతాః ।
ఉత్సాహయేయురత్రాఽఽర్యా  దయాదృక్పాతనేన మామ్ ॥ ౫౦॥
ఇతిశ్రీయోధపురస్థదాధిమథ   (దాహిమా)కాసల్యోపాఖ్య-
ధీరధురీణశ్రీమాధవాత్మజాఽఽశుకవి
పణ్డిత  నిత్యానన్దశాస్త్రిరచితః 
శ్రీమారుతిస్తవః  సమాప్తః ॥ శుభం భవతాత్ ॥

